
[扁鵲傳]

扁鵲者 勃海郡鄭(鄚)人也 姓秦氏 名越人. 少時爲人舍長 舍客長桑君過 扁鵲獨奇之 

常謹遇之 長桑君亦知扁鵲非常人也. 出入十餘年 乃呼扁鵲私坐 閒與語曰 我有禁方 

年老 欲傳與公 公毋泄. 扁鵲曰 敬諾. 乃出其懷中藥與扁鵲曰 飮是以上池之水 

三十日當知物矣. 乃悉取其禁方書 盡與扁鵲 忽然不見 殆非人也. 扁鵲以其言 飮藥三十日 

視見垣一方人. 以此視病 盡見五藏癥結 特以診脈爲名耳. 爲醫 或在齊 或在趙 在趙者名扁鵲.

當晉昭公時 諸大夫强而公族弱. 趙簡子爲大夫 專國事 簡子疾 五日不知人 大夫皆懼 於是

召扁鵲. 扁鵲入視病出 董安于問扁鵲 扁鵲曰 血脈治也 而何怪. 昔秦穆公 嘗如此 七日而寤. 

今主君之病與之同 不出三日必閒 居二日半 簡子寤. 

其後扁鵲過虢 虢太子死 扁鵲至虢宮門下 問中庶子喜方者曰 太子何病 國中治穰 過於衆事.

 

中庶子曰 太子病血氣不時 交錯而不得泄 暴發於外 則爲中害. 精神不能止邪氣 

邪氣蓄積而不得泄 是以陽緩而陰急 故暴蹶而死. 扁鵲曰 其死何如時. 曰 雞鳴至今.

曰 收乎. 曰 未也 其死未能半日也. 言臣齊勃 海秦越人也 家在於鄭 未嘗得望精光 

侍謁於前也. 聞太子不幸 而死 臣能生之 

中庶子曰 先生 得無誕之乎. 何以言太子可生也. 臣聞 上古之時 醫有兪跗 治病 不以湯液·

醴酒·鑱石·撟引·案扤·毒熨 一撥 見病之應 因五藏之輸 乃割皮解肌·訣脈結筋·

搦髓腦·揲荒爪幕·湔浣腸胃·漱滌五藏 練精易形. 先生之方能若是 則太子可生也 

不能若是而 欲生之 曾不可以告咳嬰之兒. 終曰 扁鵲仰天嘆曰 夫子之爲方也 若以管窺天 

以郄視文. 越人之爲方也 不待切脈望色聽聲寫形 言病之所在. 聞病之陽 論得其陰 



聞病之陰 論得其陽. 病應見於大表 不出千里 決者至衆 不可曲止也. 子以吾言爲不誠 

試入診太子 當聞其耳鳴而鼻張 循其兩股以至於陰 當尙溫也. 

中庶子聞扁鵲言 目眩然而不瞚 舌撟然而不下 乃以扁鵲言 入報虢君.

虢君聞之大驚 出見扁鵲於中闕曰 竊聞高義之日久矣 然未嘗得拜謁於前也. 

先生 過小國 幸而擧之 偏國寡臣 幸甚. 有先生則活 無先生則棄捐塡溝壑 長終而不得反.

言未卒 因噓唏服臆 魂精泄橫 流涕長潸 忽忽承脥 悲不能自止 容貌變更. 

扁鵲曰 若太子病 所謂尸蹶者也. 太子未死也. 

扁鵲乃使弟子子陽 厲鍼砥石 以取外三陽五會 有閒 太子蘇 乃使子豹 爲五分之熨 

以八減之劑 和煮之 以更熨兩脅下 太子起坐. 更適陰陽 但服湯二旬而復故. 

故天下盡以扁鵲 爲能生死人. 扁鵲曰 越人非能生死人也 此自當生者 越人 能使之起耳. 

(중략)


